
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 30

It-Tlieta, 11 ta’ Jannar, 2011

Il-Kumitat iltaqa' fil-Palazz, il-Belt Valletta, fis-7:02 p.m.

MINUTI

THE CHAIRMAN (Onor. Charles Mangion):  Insellem lill-Membri tal-Kumitat u lil dawk kollha preżenti, inkluż l-Awditur Ġenerali u nawgura lil kulħadd is-sena t-tajba.  Ngħaddi mal-ewwel għall-approvazzjoni tal-Minuti li kienu diġà ġew ikkomunikati, flimkien mat-transcript, lill-Membri tal-Kumitat u lill-Awditur Ġenerali.  Ma jidhirx li kien hemm xi oġġezzjonijiet għalihom u għalhekk kemm il-Minuti kif ukoll it-transcript tal-aħħar laqgħa tal-Kumitat huma approvati.

Il-Minuti ta’ Laqgħa Nru. 29 li saret fl-14 ta’ Diċembru, 2010, flimkien mat-traskrizzjoni tal-laqgħa, ġew approvati..
THE CHAIRMAN:  Nibda billi nitlob lill-Awditur Ġenerali u lill-uffiċjali tiegħu sabiex jersqu fuq il-Mejda magħna.   

Is-Sur Anthony C. Mifsud, Awditur Ġenerali; is-Sur Charles Deguara, Deputat Awditur Ġenerali; is-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verfika; u s-Sur John Burlò, Senior Official, Uffiċċju Nazzjonali tal-Verifika, ħadu posthom madwar il-Mejda.

THE CHAIRMAN:  Ngħaddu issa għall-korrispondenza u nitlob lis-Segretarja tal-Kumitat sabiex taqra l-korrispondenza li rċevejna llum wara nofsinhar mingħand l-Onor. Evarist Bartolo.

L-ISKRIVANA TAL-KUMITAT:  Ittra ndirizzata liċ-Chairman tal-Kumitat li tgħid hekk:

“Lic-chairman Kumitat tal-Kontijiet Pubblici

l-Onorevoli Dr Charles Mangion

Parlament

Valletta

Għażiż Chairman, 

Fl-aħħar laqgħa tal-Kumitat dwar il-Kontijiet Pubbliċi (14 ta’ Dicembru 2010) infurmajt lill-Kumitat li mindu l-Uffiċċju Nazzjonali tal-Awditur ħareġ ir-rapport tiegħu dwar l-għoti tal-kuntratt tal-estensjoni tal-power station f’Delimara lill-BWSC u mindu l-Parlament iddiskuta l-mozzjoni titlob ir-riżenja tal-Ministru Austin Gatt minħabba l-għoti ta’ dan il-kuntratt, ħarġu fatti ġodda li l-Oppożizzjoni għaddiet lill-Uffiċċju tal-Awditur matul is-sajf li għadda u kienet talbitu jkompli jinvestiga dan il-kuntratt. Fl-aħħar laqgħa kont irrepetejt din it-talba u tlabt formalment li l-investigazzjoni mill-Uffiċċju Nazzjonali tal-Awditur tkompli.

Il-fatti ġodda li qed nitolbu investigazzjoni dwarhom huma dawn:

1. Il-kumpanija multinazzjonali Mitsui Engineering and Shipbuilding Co. Ltd. (MES) hija s-sid tal-kumpanija Daniza BWSC li rebħet il-kuntratt. Il-kumpanija MAN li ġiet it-tieni fl-għażla hija kumpanija li ilha mill-1926 b’liċenzja mill-MES biex tibni magni li jintużaw f’ħafna mill-power stations li l-BWSC tibni madwar id-dinja. Fl-aħħar 20 sena l-BWSC bniet 79 power station, 53 minnhom b’magni tal-MAN liċenzjati mill-MES.  Il-MES gawdiet li l-BWSC rebħet il-kuntratt u kienet se tgawdi wkoll kieku l-kuntratt rebħitu l-kumpanija MAN li ġiet it-tieni skond il-kumitat tal-aġġudikazzjoni li nħatar biex jiddeċiedi dwar il-kuntratt.

 2. F’nofs is-sena 2005, ftit qabel ma beda l-process tal-għażla ta’ min kien se jibni l-estensjoni tal-power station f’Delimara u meta l-BWSC kienet digà bdiet taħdem biex tingħata l-kuntratt għal żieda fil-ġenerazzjoni tad-dawl f’Malta, l-Enemalta u l-gvern iffirmaw ftehim mal-kumpanija Sumimoto Mitsui Banking Corporation (SMBC)  għal self ta’ EUR210 miljun. L-SMBC hija wkoll tal-kumpanija MES. 

3. Kemm il-BWSC kif ukoll l-SMBC għandhom il-kumpanija KPMG bħala awdituri. Fl-istess żmien li kienet qed issir l-għażla ta’ min se jirbaħ il-kuntratt, il-gvern qabbad lill-kumpanija KPMG tagħmel studju dwar kemm għandhom jogħlew il-kontijiet tad-dawl u l-ilma biex fost affarijiet oħra l-Enemalta tkun tista’ tħallas lura d-dejn li għandha mal-SMBC u biex ikollha flus biex tħallas id-dejn li qed tagħmel biex tibni l-impjant tal-BWSC f’Delimara.

4. Dawn il-kumpaniji kollha b’rabtiet diretti jew indiretti mal-MES sabu għajnuna kbira biex il-ħidma kummerċjali tagħhom f’pajjiżna tirnexxi. Il-gvern biddel il-liġi u l-ispeċifikazzjonijiet li bihom ħarġet l-offerta, u biddel il-politika tiegħu li jħaddem il-power station bil-gass u reġa’ mar lura għall-użu tal-heavy fuel oil biex jiżgura li l-BWSC tirbaħ il-kuntratt. Jidher li kien hemm min se jgawdi li l-estensjoni tal-power station tagħmel snin oħra taħdem biż-żejt għax l-Enemalta l-ewwel ħadet passi biex tara kif ikollha l-faċilitajiet għall-provvista tal-gass f’Malta fl-istess zmien li kienet qed taħdem fuq il-kisba ta’ estensjoni ġdida għall-power station f’Delimara mbagħad waqfet kollox u għadna mingħajr l-infrastruttura meħtieġa għall-provvista tal-gass.

5. Il-kumpaniji li magħhom il-BWSC għamlet kuntratt biex qed jipprovdulha l-partijiet kollha differenti tal-impjant bħall-Wartsila, l-ABB, is-Siemens u l-Pawels kollha għandhom każi serji ta’ korruzzjoni jew frodi jew ħasil ta’ flus u l-Enemalta u d-Dipartiment tal-Kuntratti u l-gvern għalqu għajnejhom it-tnejn għal dan.

 6. F’din l-istorja tar-rebħ tal-kuntratt mill-BWSC diffiċli tagħraf id-differenza bejn l-interess privat u l-ġid pubbliku. Kumpanija lokali (ta’ Zaren Vassallo, ex sindku tal-PN, benefattur kbir tal-PN) li se tibni l-estensjoni tal-power station kellha ċ-chairman tal-Enemalta Alex J Tranter direttur f’waħda mill-kumpaniji tagħha. Din il-kumpanija lokali li se taghmel il-bini bniet ukoll id-Dar Ċentrali tal-PN u hija waħda mill-kumpaniji li tagħti fondi lill-PN. Il-PN għandu sistema ta’ ġbir ta’ fondi fejn kumpaniji li jirbħu kuntratti tal-gvern jagħtu fondi lill-PN. Dawn il-kumpaniji jagħmlu parti mil-lista magħrufa bħala ‘JS’.

 7. L-interessi privati u l-ġid pubbliku marbuta flimkien dehru wkoll fl-użu tal-istess uffiċċju legali lokali magħruf bħala GVTH fejn għandek avukati taħt l-istess saqaf ikollhom bħala klijenti tagħhom fl-istess ħin lill-gvern, lill-Enemalta, lill-BWSC u lil Joseph Mizzi l-aġent lokali tal-BWSC. Fost l-avukati hemm ukoll min jiġbor fondi għall-PN.

Evarist Bartolo, Membru Kumitat Kontijiet Pubblici

11 ta’ Jannar 2011.”.

THE CHAIRMAN:  Mela l-Awditur Ġenerali u l-Membri tal-Kumitat kollha semgħu l-ittra li għadha kemm inqrat fejn l-Awditur Ġenerali qed jintalab jagħmel investigazzjoni.  

ONOR. AUSTIN GATT (Ministru għall-Infrastruttura, Trasport u Komunikazzjoni):  Mr Chairman, safejn naf jien il-prattika hi li din l-ittra tiġi diskussa f’laqgħa oħra.  Jien issa l-ewwel darba li qed naraha l-ittra u nixtieq li nirrispondi għaliha.  Safejn naf jien dejjem imxejna b’mod li niddiskutu l-ittri fil-laqgħa ta’ wara.

THE CHAIRMAN:  Jien qed nistaqsi lill-Awditur Ġenerali biex nisma’ l-kummenti tiegħu peress li fl-ittra qiegħda ssir talba lilu.

ONOR. AUSTIN GATT:  Imma l-ewwel trid tisma’ l-kummenti tiegħi.

THE CHAIRMAN:  Iva issa nisma’ l-kummenti tiegħek bil-qalb kollha.

ONOR. AUSTIN GATT:  Mhux issa imma f’laqgħa oħra, kif nagħmlu dejjem.  

THE CHAIRMAN:  Jien m’għandi l-ebda oġġezzjoni li niddiskutu din l-ittra f’laqgħa oħra imma nfakkrek li din l-investigazzjoni kollha skattat fuq ittra li rċevejt jien ftit qabel laqgħa ta’ dan il-Kumitat u tkellimniha hawnhekk u ġiet riferuta lill-Awditur Ġenerali.  Issa jekk inti trid tagħmel xi kummenti fuq l-ittra tal-lum u tibgħat xi ittra oħra għandek kull dritt li tagħmel hekk u allura, fil-laqgħa li jmiss naraw il-kummenti min-naħa tagħkom imbagħad nirriferiha wkoll lill-Awditur Ġenerali għall-investigazzjoni, fuq it-talba li hawn stess.  Għalhekk nitlob lis-Segretarja sabiex iġġib din l-ittra fuq l-aġenda għal-laqgħa li jmiss u r-risposta terġa’ tinġieb għad-diskussjoni bħala parti mill-aġenda tal-laqgħa ta’ wara.   

Nistgħu għalhekk ngħaddu għall-item li għandna fuq l-aġenda.

REPORT BY THE AUDITOR GENERAL  - ENEMALTA CORPORATION TENDER FOR GENERATING CAPACITY (GN/DPS 8/2006) (Kont.)

THE CHAIRMAN:  Biex inkomplu bil-konswetudni li konna bdejna nitlob lill-Onor. Evarist Bartolo sabiex jibda jagħmel il-mistoqsijiet tiegħu.

ONOR. EVARIST BARTOLO:  Sur Mifsud, fix-xogħol li għamiltu fl-investigazzjoni tagħkom kien hemm mill-inqas żewġ dokumenti li żgur għamiltu riferenza għalihom għax anke ssemmuhom fir-rapport tagħkom; wieħed kien il-pjan għall-ġenerazzjoni tal-elettriku 2006-2015 u l-ieħor huwa d-dossier li kien ippreparat mill-Enemalta lejliet l-elezzjoni biex tagħti overview ta’ kif inhi s-sitwazzjoni fl-Enemalta għall-ministru l-ġdid.  Fi ftit kliem, pjan għall-ġenerazzjoni tal-elettriku 2006-2015 li kien approvat ukoll mill-Kabinett, wasal biex jirrikkmanda l-gass għal żewġ raġunijiet, waħda għax il-kontijiet tad-dawl u l-ilma jkunu orħos u l-oħra għax ambjentalment hekk jaqbel.  Fil-fatt f’paġna 81 ta’ dan id-dossier, li intom stess f’diversi partijiet tar-rapport tagħkom, tagħmlu riferenza għalih, jingħad hekk:  

“This Generation plan summarises the investigations carried out by Enemalta Corporation into the optimum generation plant, which can meet the requirements of the present and expected environmental legislation at the lowest generation cost.”. 

Jiġifieri qed jissemmew iż-żewġ raġunijiet; li jkun jaqbel ekonomikament u jkun jaqbel ukoll ambjentalment.  Imbagħad hemm il-paragrafu ta’ wara li jgħid hekk:  

“This report identifies the use of Combined Cycle Gas Turbines (CCGT) as being the only generating plant able to comply with the present expected emissions limits in 2020.”. 

Jiġifieri skond dan id-dokument uffiċjali - tant hu uffiċjali li kien approvat mill-Kabinett u mxandar f’nofs l-2006 - qed jingħad li sa disa’ snin oħra l-uniku mpjant ta’ ġenerazzjoni li jista’ ikun skont il-livell ta’ emissjonijiet fis-sena 2020 huwa s-CCGT.  Allura x’sens jagħmel meta qed immorru għal impjant li biex ikun jista’ jaħdem bil-gass irid jikkonverti t-teknoloġija u jrid jonfoq €27 miljun biex jagħmel dan fid-dawl li l-costings li għamiltu intom f’partijiet differenti tar-rapport, li kieku l-impjant ta’ Burmeister & Wain Scandinavian Contractor (BWSC) minflok jaħdem bil-heavy fuel oil jaħdem bid-diesel id-dawl iġġenerat minnu jiġi jiswa aktar minn dak ta’ Bateman?  

IS-SUR ANTHONY C. MIFSUD (Awditur Ġenerali):  Il-mistoqsija tiegħek hija bbażata fuq kwestjonijiet ta’ policy u allura ma kienx fit-terms of reference tagħna għax aħna l-procurement involut fit-tender kellna bħala terms of reference.  Kwestjonijiet ta’ policies dwar jekk jaħdmux bil-gass jew biż-żejt, huma outside our remit.

ONOR. EVARIST BARTOLO:  Dak huwa fatt imma l-mistoqsija li qed nistaqsi jien hi li fuq ix-xogħol tal-konsulent li qabbadtu intom biex jagħmel il-costings tal-ġenerazzjoni tad-dawl hemm ċar u tond fir-rapport tagħkom – dejjem qed tikkwotaw lill-konsulent tagħkom – illi kieku BWSC taħdem bid-diesel minflok bil-heavy fuel oil - dan qed insemmih għax dan l-aħħar smajna wkoll il-possibilità li se taħdem bid-diesel jew li se taħdem b’heavy fuel oil li s-sulphur content tiegħu tant huwa baxx li l-gap fil-costings bejn heavy fuel oil u diesel jiġi qrib ħafna ta’ xulxin - il-cost of currency per unit electricity jiġi ogħla minn ta’ Bateman.

IS-SUR MANTOINE D’AMBROGIO ARACI (Manager, Special Audits and Investigations NAO):   Li nista’ ngħid huwa li veru li hemm dak il-kumment u dik hija eventwalità li ħassejna li kellna niġbdu l-attenzjoni għaliha, biss aħna konna marbutin anke by way of our terms of reference li l-yardstick li nużaw tkun it-tender u l-offerti kif sottomessi mill-bidders u aċċettati mill-Enemalta, li f’dan il-każ qegħdin nitkellmu fuq BWSC and we are working on the assumption li din l-ewwelnett, kif dejjem għedna, il-fuel prices huma dawk li ġew set fit-tender f’Jannar 2007 u huwa fatt aċċettat li hemm price differential bejn il-heavy fuel oil u d-diesel dak iż-żmien u llum u din hija xi ħaġa li dejjem tinbidel, daqqa tiċkien il-gap u daqqa tikber, skond iż-żmien.  Ikkumentajna wkoll dwar il-fatt għalfejn intagħżlu jew għalfejn ma kellhomx jintagħżlu f’Jannar 2007.  But again, ir-regoli tal-logħba aħna ħadnihom bħalma kellu jeħodhom kull tenderer kif ġew set fit-tender, ma stajniex invarjaw u ngħidu li s-sitwazzjoni ideali kienet tkun “din” jew kienet tkun l-“oħra”; qiegħda tintlagħab logħba li parti mir-regoli tagħha kienu fissi.  Jien m’iniex se noqgħod nidħol f’merti oħra imma suppost fejn jidħlu prezzijiet kienu fissi fuq Jannar 2007 u kien hemm ukoll l-assumption throughout it-tender kollha, almenu sal-award tagħha u safejn wasalna aħna sal-kuntratt, li l-power station ta’ BWSC se taħdem bil-heavy fuel oil u allura l-prezzijiet huma bbażati fuq dik il-kriterja.    

ONOR. EVARIST BARTOLO:  Imma jien qed nifhem li l-kalkolu li sar anke mill-konsulent tagħkom ma kienx fuq il-prezzijiet reali kif imbagħad żviluppaw fl-2008, fl-2009 u fl-2010 imma bqajtu marbutin mat-tender specifications.

IS-SUR MANTOINE D’AMBROGIO ARACI:  U kkritikajna wkoll lil Bateman għax deherilna li once li kien hemm specifications li ġew set fit-tender kulħadd kellu jilgħab dik il-logħba u jżomm ma’ dawk l-ispefications.  

ONOR. EVARIST BARTOLO:  Qed insemmi dan kollu għax l-aħħar darba ngħatat l-impressjoni hawn ġew li anke li kieku Bateman taw l-impjant b’xejn, kien ikun miġnun il-gvern Malti li jeħodha għax intqal li dan huwa €296 miljun aktar mill-impjant ta’ BWSC u konvenjentement il-costings inħadmu fuq 10 snin u mhux fuq 30 sena.  Kif tista’ taħdem il-costings reali fuq 10 snin u mhux fuq 30 sena meta għallinqas wieħed jistenna li ċ-ċiklu ta’ ħajja tal-impjant ikun 30 sena u mhux 10 snin?  Wara kollox nerġa’ ngħid li kien il-pjan ta’ ġenerazzjoni tad-dawl approvat mill-kabinett stess li kkonkluda li kemm għal raġunijiet ekonomiċi kif ukoll għal raġunijiet ambjentali l-power station kellha taħdem fuq impjant iġġenerat mill-gass u allura anke l-unit cost tad-dawl li joħroġ minn impjant bħal dak kien ikun orħos minn dak li se mmorru għalih minn hawn u ftit ieħor, fejn inċidentalment BWSC diġà tħallset €112 miljun.  Qegħdin hawnhekk niddiskutu kuntratt fejn mhux talli x-xogħol miexi talli BWSC diġà tħallset €112 miljun għax-xogħol li għaddej f’Delimara.  U aħna qegħdin niddiskutu x’sar u ma sarx!

Nixtieq nagħmel riferenza għal punt ieħor li tagħmlu intom fuq il-maintenance costs ta’ BWSC, fejn intom għedtu li dak li ftiehmet – naħseb li lanqas il-kelma ftiehmet ma nistgħu nużaw jekk ma kienx hemm żviluppi miż-żmien meta għamiltu r-rapport intom għax meta għamiltu r-rapport, jekk m’iniex sejjer żball, BWSC u l-Enemalta kien għadhom ma ftiehmux fuq kemm se jkunu l-maintenance costs - ...

IS-SUR MANTOINE D’AMBROGIO ARACI:  Kien hemm dak li jsejħulu l-framework agreement, bażikament ikun għadu in skeleton form jew in agreement in principle li anke in all fairness l-espert tagħna qal li it is quite normal li once li jiġu ffinalizzati d-disinji eċċ tkun tista’ tiġbed id-dettalji ta’ x’se jinkludi l-maintenance.

ONOR. EVARIST BARTOLO:  Imma meta tqabbel il-maintenance cost tal-impjanti differenti li tefgħu l-offerta għalihom u l-iktar baxxa hija ta’ BWSC, kemm hija realistika dik il-figura li taw u se nistennew varjazzjoni qawwija meta joħroġ il-prezz reali?  Jien naħseb li waħda mir-rakkmandazzjonijiet li hemm fir-rapport tagħkom li għandna nieħdu on board hi li meta niġu biex nagħtu tender bħal din lil kumpannija - anke jekk wieħed jifhem li hemm affarijiet li taħdem fuqhom u tiżviluppahom inti u għaddej -  għax il-prezz tagħha jidher aktar kompetittiv u f’dak il-prezz hemm prezz mhux reali tal-maintenance - aħna nafu li fost l-ispejjeż l-aktar qawwija għall-power stations huma anke l-maintenance costs, mhux biss l-investiment kapitali li tagħmel biex tibda l-impjant imma anke biex iżżommu għaddej - .... Intom tagħmlu l-punt, li fil-fehma tiegħi għandna neħduh bħala pajjiż u mhux biss fil-każ ta’ dan il-kuntratt, li kemm jista’ jkun il-prezzijiet iridu jkunu realistiċi mhux inħallu lil xi ħadd jitfa’ tender bi prezz baxx, mhux realistiku, biex imbagħad meta l-impjant jibda jaħdem ma jkollniex triq oħra ħlief li naċċettaw il-prezzijiet li jagħtuna.  Intom għamiltuha din ir-rakkmandazzjoni, hux hekk?

IS-SUR MANTOINE D’AMBROGIO ARACI:  Fil-fatt aċċertajna ruħna wkoll li se jkun hemm varjanza anke għar-raġuni teknika li parti mill-costs tal-maintenance huma variable costs, li se jvarjaw skont kemm jitħaddem l-impjant il-ġdid fl-ewwel ħames snin tiegħu.  Hemmhekk diġà l-kuntratt innifsu jistabbilixxi li se jkollok ċaqliq fil-prezzijiet fis-sens li there is a rate per hour fuq ċerti charges u allura l-ammont tat-tender kien abbażi li l-apparat il-ġdid se jitħaddem ċertu numru ta’ sigħat u anke minħabba l-fatt li trid tagħlaq il-Marsa power station u se jkollu jaqleb għal iżjed xogħol, dawk is-sigħat se jinqabżu u allura żgur li l-maintenance costs se jitilgħu, anke jekk nibqgħu bl-istess rata.

ONOR. EVARIST BARTOLO:  Imma l-punt li jsir minn inġiniera li jifhmu f’dan il-qasam hu li meta għandek impjant li se jaħdem bil-heavy fuel oil u allura se jkollu ħafna aktar xogħol iebes milli kieku jkun qed jaħdem bi fuel nadif - dejjem jekk se jaħdem bil-heavy fuel oil u dejjem għad irridu naraw xi jkun is-sulphur content tiegħu - u tqabblu, per eżempju, mal-bid li tefgħu MAN fejn il-maintenance cost – din mingħalija tinsab f’paġna 30 ta’ dan ir-rapport – huwa ħafna ogħla minn ta’ BWSC, meta nafu li BWSC mhumiex produtturi tal-magni, imma huma biss turnkey contractors, waqt li MAN, għalkemm hija sieħeb BWSC, tipproduċi l-magni u allura taf sewwa x’inhuma l-costs tal-maintenance tagħhom ...   Meta għandna dokumenti ta’ BWSC infushom fis-sena 2005 jgħidu li wieħed mill-akbar żvantaġġi li għandhom il-4-stroke medium speed diesel li ġew stallati Delimara huwa proprju l-maintenance cost minħabba l-mod kif jaħdmu u l-pressjoni tal-heavy fuel oil fuqhom, kif nistgħu naċċettaw maintenance costs daqshekk baxxi li jgħinu biex tingħata l-impressjoni falza li dak li se jipproduċi dak l-impjant huwa orħos minn impjanti oħra?

IS-SUR MANTOINE D’AMBROGIO ARACI:  Fil-fatt għalhekk kien hemm il-kumment tagħna li kellha ssir aktar attenzjoni min-naħa taċ-charges kif qed jinbnew within the framework agreement.  Ovvjament ma dħalniex fil-mertu tekniku ta’ what constitutes maintenance which needs to be done.  Biss, iva speċjalment meta ltqajna ma’ dawk il-variable costs li given l-award tat-tender ma kenux jidhru għax kien qed jidher ammont, ħassejna li kellna niġbdu l-attenzjoni li what was being quoted as a final amount was not really a final amount, imma kien se jvarja almenu skont l-użu tal-magni u allura l-ammont ma kienx se jkun l-ammont reali li se jitħallas finalment.  Biss waqafna hemmhekk fl-eżerċizzju tagħna.

ONOR. EVARIST BARTOLO:  Jiġifieri l-konsulent tagħkom ma takomx idea kemm tista’ tkun kbira l-varjazzjoni.

IS-SUR MANTOINE D’AMBROGIO ARACI:  Le.

THE CHAIRMAN:  L-Onor. Dalli.

ONOR. HELENA DALLI:  Bħala nies li tosservaw kuntratti oħra intom taraw li din il-problema tal-gvern hija recurring, fis-sens li l-gvern qed jagħti kuntratti mingħajr ma jħares lejn ċerti dettalji, imma jgħid li “dan” huwa l-orħos u jingħata l-kuntratt?  M’hijiex l-istess ħaġa, però jien naraha parallel magħha li fil-budget speech il-Ministru qal li se jkollna nerġgħu nduru dawn il-kuntratturi u naraw, per eżempju, fejn hemm każi fejn qed jinkisru l-conditions of employment u qed tinkiser il-liġi tax-xogħol minn  kuntratturi li jitfgħu tender baxxa u jkunu qed iħallsu lill-ħaddiema tagħhom taħt il-minimum wage imbaħgad jirbħu l-kuntratt u issa l-gvern stess qed jammetti ...  Din hija xi ħaġa li l-gvern qed jagħmel il-ħin kollu; jagħti tenders mingħajr ma jkun ta kas għalfejn dik it-tender kienet iktar baxxa minn oħra.  Dawn jagħtuha lil kuntrattur għad-dettriment ta’ min ikun qed jaħdem miegħu u f’dan il-każ għad-dettriment tal-maintenance  li għandu jsir.  Jiġifieri din mhix xi  ħaġa li qed tiġri f’dan il-kuntratt biss, imma qed tiġri ħafna drabi tant li anke l-Ministru tal-Finanzi kellu jitkellem fuqha.

IS-SUR ANTHONY C. MIFSUD:  Onorevoli, nixtieq nerġa’ niġbidlek l-attenzjoni li t-terms of reference tagħna ma kenux dawk, però dwar il-kummenti tiegħek fuq kuntratti nistgħu ngħidu li fi kwalunkwe kuntratt, anke fi proġett ta’ bini ta’ dar, normalment ikun hemm cost overruns.  Dwar ir-rimarka tiegħek li jista’ jkun hemm min qed jitħallas inqas mill-minimum wage nistgħu ngħidu li d-Dipartiment tal-Kuntratti diġà ħa corrective measures u qed jitlob li min jagħmel il-bidding jiggarantixxi li se jħallas skont ir-regoli.  Hemm ukoll dipartimenti responsabbli li jaraw li l-kondizzjonijiet tax-xogħol jinżammu, u żgur li mhijiex xi ħaġa li l-uffiċċju tagħna huwa responsabbli għaliha.

ONOR. HELENA DALLI:  Però hawnhekk l-issue hi li qed jingħataw il-kuntratti u mhux qed jinflew is-submissions li jsiru.

IS-SUR ANTHONY C. MIFSUD:   F’dan il-każ ma jidhirx li għandna sitwazzjoni fejn xi ħadd mhux qiegħed iħallas il-minimum wage.

ONOR. HELENA DALLI:  Le, fil-fatt jien għedt li mhijiex l-istess imma it is parallel; fit-tender m’għandekx dak li fil-fatt se tkun qed tagħmel u għalhekk tista’ żżomm il-prezz baxx.  B’dan il-mod tkun qed tidħak b’dak li ħareġ it-tender għax m’intix qed tgħidlu l-figuri eżatt, f’dan il-każ fuq il-maintenance u f’każi oħra fuq il-kondizzjonijiet tal-ħaddiema.

IS-SUR ANTHONY C. MIFSUD:    Huwa għalhekk li fl-adjudication process ikun hemm diversi kumitati.  F’dan il-każ partikolari kellna tliet kumitati b’25 ruħ u kulħadd ikopri l-area tiegħu.  Nerġa’ ngħid li aħna f’dan ir-rapport qgħadna mat-terms of reference li tana dan il-Kumitat, jiġifieri li naraw il-procurement process.

THE CHAIRMAN:  L-Onor. Fenech.

ONOR. TONIO FENECH (Ministru tal-Finanzi, l-Ekonomija u Investiment):  Nerġa’ mmur ftit għall-punti li semma l-Onor. Evarist Bartolo dwar il-kwestjoni tal-gass għaliex qal li fil-generation plan kien hemm indikazzjoni li l-gass seta’ jiġi orħos.  Kellna tender process.  Fil-fatt mit-tender irriżulta li l-gass kien a cheaper option?  
IS-SUR ANTHONY C. MIFSUD:  Le, ma kienx cheaper.

ONOR. TONIO FENECH: Jiġifieri meta morna għall-prezzijiet tas-suq, bejn dak li l-esperti setgħu ħasbu għal dik li ġiet mogħtija bħala offerta, ma kenitx a cheaper option.

IS-SUR CHARLES DEGUARA (Deputy Auditor General):    Ma kienx inkluż bil-gass imma.

ONOR. TONIO FENECH:   Kien hemm bil-gass; kien hemm l-operazzjoni ta’ Bateman.

Dwar il-kwestjoni tad-diversi comparisons li saru, hawnhekk ingħatajna impressjoni li kien hemm comparison wieħed, dak ta’ Jannar 2007 bħala prezzijiet.  Tikkonfermaw li fil-fatt sar comparison ieħor, dak ta’ Jannar 2009, bħala prezzijiet?  Qed nirriferi għal paġni 71 sa 75.

IS-SUR CHARLES DEGUARA:    Hawnhekk, per eżempju, nikkonfermaw li BWSC kien l-orħos.  

ONOR. TONIO FENECH:   Jiġifieri sar comparison għall-prezzijiet ta’ Jannar 2009 mill-espert tan-National Audit Office (NAO), jekk qed nifhem sew id-dokument, li kkonkluda li bil-prezzijiet ta’ sentejn wara xorta l-prezz kien ikun 4c per unit irħas.   (Interruzzjonijiet)  Iva, iva, all right, imma qed tikkonfermaw.  L-option tal-gass dejjem hi miftuħa għall-gvern.

ONOR. AUSTIN GATT:  Il-punt hu li meta kien qed jistaqsi l-Onor. Bartolo qal li l-kalkolu li sar abbażi tat-tender kien on prices of January 2007.  Hekk kien miktub fit-tender.  L-Onor. Bartolo qal li kieku wżajna prezzijiet iktar riċenti forsi r-riżultat kien joħroġ differenti.  Fil-fatt l-espert tagħkom f’paġna 75 uża l-prezzijiet tax-xahar ta’ qabel ma ġie determinat it-tender u r-riżultat ħareġ l-istess.  (Interruzzjonijiet)  Għax ir-realtà hija waħda, li d-differential bejn heavy fuel oil u diesel ivarja, kif qal l-awditur issa stess, filli jkun 50% u filli jkun 30%, però qatt ma niżel differenza ta’ 30%.  Jiġifieri jekk se tuża heavy fuel oil minflok diesel bilfors se jkollok differential qawwi u għalhekk aħna għamilna dak l-istatement fis-seduta preċedenti, fejn fir-realtà abbażi tat-tender inħadem kollox tajjeb, però l-għażla finali hija tal-gvern, meta niġu għaliha, jekk jużax heavy fuel oil jew diesel.  Hija għażla politika li trid issir, però mhix kwestjoni tat-tender, punto e basta.

THE CHAIRMAN:  Fil-costings li għandna f’paġna 75 – immaterjali meta nħaddmu at this point – ġew inklużi wkoll il-maintenance costs?  Ġew inkorporati fihom?  

IS-SUR CHARLES DEGUARA:  It is quoted, now only time will tell ...

THE CHAIRMAN:  Jiġifieri l-maintenance costs li qegħdin inklużi hemmhekk huma dawk li ġew quoted.

IS-SUR CHARLES DEGUARA:  Eżatt.

THE CHAIRMAN:  Jiġifieri jekk ikollok variable fuq il-maintenance cost li jkun ħafna iktar għoli r-riżultat jista’ jkun ifisser li dawk il-unit costs huma fażulli.  Hux hekk?

IS-SUR CHARLES DEGUARA:  Hekk hu.

ONOR. AUSTIN GATT:  Mr Chairman, kif qal sotto voce l-Onor. Arrigo l-ewwel, l-ironija hija li qed ingorru għax ġibna prezzijiet baxxi għall-maintenance.  Għalhekk qed ingorru!  Ara l-ironija!  (Interruzzjonijiet)  Mr Chairman, jien ma nterrompejt lil ħadd.  Mr Chairman, aħna jidhrilna li eżawrejna d-domandi kollha li għandna nagħmlu u se nressaq mozzjoni f’isem din in-naħa.

THE CHAIRMAN:  Jiġifieri lesti mill-mistoqsijiet lill-Awditur Ġenerali?

ONOR. AUSTIN GATT:  Sakemm ma tqumx xi ħaġa oħra kumbinazzjoni.

THE CHAIRMAN:  Dak dejjem.  Onor. Bartolo, inti għandek aktar domandi għall-awditur?

ONOR. EVARIST BARTOLO:  Xtaqt nagħmel osservazzjoni waħda.  Dak li kien qed jgħid il-Ministru Gatt id-darba l-oħra u reġa’ rrepeta issa kien ikun iktar realistiku kieku nafu li l-kalkolu ta’ 10 snin qed jinħadem fuq li sas-sena 2020 mhux se mmorru għal xi forma jew oħra ta’ enerġija bil-gass.  Ma jagħmilx sens li taħdem costings ta’ power station u d-dawl li joħroġ minnha fuq 10 snin biss.  Ma jagħmilx sens.

ONOR. AUSTIN GATT:  Bir-rispett kollu, hemm risposta faċli għal dan.  Fir-rapport tal-awditur hemm miktub li saret sensitivity analysis bil-premessa li l-gass jidħol fl-2013, mhux fl-2020, u xorta ħarġu orħos BWSC.  Qiegħda miktuba mill-awditur.  Jiġifieri m’hemmx argument, jidħol meta jidħol il-gass - anke jekk jidħol fl-2013, li huwa impossibbli, aħseb u ara jekk jidħol fl-2020 - l-impjant ta’ BWSC jibqa’ orħos,  all added costs including ...  (Interruzzjonijiet)  Insibhielek, m’iniex qed nivvinta.

ONOR. EVARIST BARTOLO:  Jien qed ngħid li dak il-kalkolu mhuwiex realistiku għax mhux qed isir fuq prezzijiet veri u reali.

ONOR. AUSTIN GATT:  M’għamiltux jien, għamlu l-awditur.  Ir-realtà hi - u għadna m’għednihiex hawnhekk għax ma kienx il-każ li ngħiduha – li m’hemmx suq tal-gass naturali.  M’hemmx exchange għall-gass naturali.  Il-gass naturali huwa magħmul minn kuntratti personali fiżiċi ta’ supply f’suq li huwa perikoluż ħafna.  M’iniex se nidħol fih għax mhux is-suġġett t’hawnhekk, però l-prezzijiet tal-gass naturali li wieħed jista’ jiġbor huma prezzijiet li s-suq jitkellem dwarhom u mhux neċessarjament li suq żgħir bħal tagħna se jġib dawk it-tip ta’ prezzijiet li, per eżempju, iġibu l-Italja mit-Tuneżija jew mir-Russja fejn jixtru tunnellati fuq tunnellati.  

ONOR. EVARIST BARTOLO:  Mr Chairman, l-aħħar osservazzjoni tiegħi.  Allura min għamel il-pjan għall-ġenerazzjoni tal-elettriku 2006-2015 – li ġie approvat mill-Kabinett - kien miġnun jew stupidu?  Il-Kabinett kollu li approva dawk il-costings kienu mġienen, kienu stupidi?  

ONOR. AUSTIN GATT:  Ħalli nirrispondi.  La kien stupidu min kitbu u lanqas kien stupidu l-Kabinett li approvah għaliex il-magna ta’ BWSC tista’ taħdem bil-gass daqskemm tista’ taħdem ta’ Bateman u allura ċ-changeover għall-gass tista’ ssir meta rridu aħna.  L-argument illum huwa jekk jaqblilniex immorru – issa dan huwa l-argument politiku enerġetiku – fit-triq li mmorru għall-gass fejn l-Enemalta għadha qed tara jekk tagħmlux mal-ENI, jew jaqblilniex ninvestu aktar f’interconnectors li jagħtuna l-possibbiltà li mingħajr il-problemi tal-gass, jagħtuna enerġija nadifa wkoll.  Din hija d-deċiżjoni vera li jrid jieħu dan il-pajjiż li però mhuwiex is-suġġett ta’ dan il-Kumitat.  

ONOR. EVARIST BARTOLO:  Il-pjan għall-ġenerazzjoni tal-elettriku 2006-2015 fih workings preċiżi tal-alternattivi differenti li kien hemm available.  (Interruzzjonijiet)  U tinbidel id-dinja sentejn oħra!  

ONOR. TONIO FENECH:  Mela f’mument tgħidilna kemm inbiddlu l-prezzijiet u kemm varjaw l-affarijiet u jmissna nistgħu prattikament nerġgħu nibdew il-proċess mill-ġdid għax il-prezzijiet inbiddlu, imbagħad tibqa’ titkellem fuq il-prezzijiet tal-2006!

ONOR. EVARIST BARTOLO:  Minn ministru li lanqas kien jaf li t-tender lanqas ħarġet bil-gass u ħarġet bid-diesel ma tantx tistenna kummenti aħjar.  Il-punt hu li hemmhekk ...

ONOR. AUSTIN GATT:  Bir-rispett kollu.  Jiena kont naf kif ħarġet it-tender u jiena nsistejt li t-tender tkun technology neutral, la tiffavorixxi l-gass, la tiffavorixxi d-diesel u lanqas tiffavorixxi l-heavy fuel oil, iżda tiffavorixxi lill-pajjiż.

ONOR. EVARIST BARTOLO:  Din tiffavorixxi l-heavy fuel oil u tiffavorixxi ...

ONOR. AUSTIN GATT:  Le, hija technology neutral kif titlob kull tender serja, ma tippreġudikax li jirbaħ bilfors xi ħadd.

ONOR. EVARIST BARTOLO:  Allura għalfejn issemmiet il-kelma “liquid”?  Ma kenitx technology neutral!

ONOR. AUSTIN GATT:  Technology neutral totalment kienet!  Tant hu hekk li kkonfermaha l-awditur fir-rapport tiegħu.  

ONOR. EVARIST BARTOLO:  Ma naqbilx.

THE CHAIRMAN:  Ħu paċenzja, qegħdin tagħmlu cross-debates u ma qiegħed jinftiehem xejn.  

ONOR. AUSTIN GATT:  Mr Chairman, ħa nressaq il-mozzjoni.

THE CHAIRMAN:  Mela la m’hemmx aktar mistoqsijiet, ngħaddu għall-mozzjoni tal-Onor. Gatt.

ONOR. AUSTIN GATT:  Sur President, se nressaq mozzjoni proposta min-naħa tal-gvern li tgħid hekk:

Illum, 11 ta’ Jannar, 2011  

Dan il-Kumitat, wara li sema’ b’mod eżawrenti lill-Awditur Ġenerali dwar ir-rapport tiegħu dwar it-tender tal-Power Station ta’ Delimara:

1. Jinnota illi l-konklużjonijiet prinċipali tal-Awditur Ġenerali kienu illi minkejja l-allegazzjonijiet li saru, kemm mill-oppożizzjoni kif ukoll mill-kumpanija Bateman, ma nstabet ebda evidenza la ta’ korruzzjoni, la ta’ “trading in influence” u lanqas ta’ użu ta’ “insider information”;
2. Ġie kkonfermat illi l-impjant offert minn BWSC hu orħos b’€296 miljun waqt li l-istess bħal dak offert minn Bateman, jaħdem bid-diesel mill-ewwel ġurnata meta proġettat li jibda jopera fl-2012 u jista’ jinqaleb biex juża l-gass naturali darba dan ikun jista’ jinġieb f’pajjiżna;

3. Ġie konfermat ukoll illi l-livelli ta’ emissjonijiet li jrid josserva dan l-impjant huma l-istess li huma applikabbli fil-Ġermanja;

4. Jidhirlu, li minkejja l-kooperazzjoni sħiħa tal-Awditur, għad hemm punti li jistgħu jiġu ċċarati biss bis-smiegħ ta’ xhieda minn dan il-Kumitat u partikolarment;

· l-attentat apparentement illeċitu ta’ Bateman li jinvolvu politiċi fil-proċess tat-tender, l-aċċess tagħhom għal insider information, l-użu minnhom ta’ theddid u nċentivi u l-konnessjonijiet tagħhom mal-Partit Laburista – fatti li l-Awditur ma setax jindaga dwarhom;

· il-konflitt fix-xhieda li ngħatat mis-Sur Joseph Mizzi u l-ex employer tiegħu, is-Sur Joseph Rizzo li ma setgħetx tiġi risolta mill-awditur;

Għalhekk dan il-kumitat jirrisolvi illi għandhom jinstemgħu x-xhieda kollha li jidhru fil-lista annessa b’dan illi peress li għall-ewwel darba dan il-Kumitat sejjer jisma’ xhieda illi jista’ jkollha rilevanza ġuridika penali u peress illi dan il-Kumitat ma għandu ebda regoli li jiggwidawh fis-smiegħ tax-xhieda, dan il-Kumitat jirrisolvi wkoll illi jitlob lill-Kumitat dwar ix-Xogħol tal-Kamra tad-Deputati biex ifassal ir-regoli li għandhom jiggwidaw lil dan il-Kumitat fis-smiegħ tax-xhieda.

Ix-xhieda li qegħdin nitolbu li jinstemgħu, dejjem kif ftehemna f’laqgħa preċedenti li mhux neċessarjament eżawrenti, huma dawn li ġejjin:

Is-Sur Alex Tranter, ex chairman Enemalta; is-Sur Edmund Gatt Baldacchino, Deputy Chairman Enemalta; is-Sur David Spiteri Gingell, ex Chief Executive Officer  Enemalta u membru tal-Kumitat ta’ Aġġudikazzjoni tat-tender; l-Inġinier Peter Grima, Head Electricity Enemalta u membru tal-Kumitat ta’ Aġġudikazzjoni;  is-Sur Pippo Pandolfino, ex financial controller Enemalta u membru tal-Kumitat ta’ Aġġudikazzjoni; l-Inġinier Marc Muscat, Chief Executive Officer Water Services Corporation li però kien membru tal-Kumitat ta’ Aġġudikazzjoni; is-Sur Dennis Attard, ex Director Corporate Services fil-Ministeru għall-Infrastruttura, Trasport u Komunikazzjoni u membru tal-Kumitat ta’ Aġġudikazzjoni; is-Sur A. Calleja, ex Director Corporate Services fil-Ministeru għall-Infrastruttura, Trasport u Komunikazzjoni u membru fil-Kumitat ta’ Aġġudikazzjoni; l-avukat Damian Degorgio, l-avukat tal-Enemalta u membru tal-Kumitat ta’ Aġġudikazzjoni; l-Inġinier Albert Farrugia, l-Inġinier Karmenu Sant, l-Inġinier Joseph Farrugia u l-Inġinier Joseph Mifsud, kollha inġiniera tal-Enemalta kif ukoll membri tal-kumitat li aġġudika r-request for proposal u l-kumitat tekniku, is-Sur Stephen Caruana, ex Financial Controller Enemalta u membru tal-kumitat li aġġudika r-request for proposal u l-kumitat tekniku, Dr. Pierre Fenech, Head EU Affairs Enemalta u membru tal-kumitat li aġġudika r-request for proposal u l-kumitat tekniku; l-Inġinier Samuel Sammut, l-Inġinier Ian Stafrace u l-Perit Mario Scicluna, kollha tal-Enemalta u membri tal-kumitat tekniku tal-aġġudikazzjoni; is-Sur Francis Attard, Direttur tal-Kuntratti u membri tal-kumitat tal-kuntratti li aġġudika t-tender li huma s-Sur Vincent Grech, is-Sur Charles Gatt, is-Sur Lino Delicata, is-Sinjura Mary Dolores Aquilina, il-Perit Joseph Mizzi, is-Sur Oliver Vassallo, is-Sur Vincent Camilleri u l-Perit Joseph Borg Grech; is-Sur Martin Seychell, Direttur tal-Environment tal-MEPA in konnessjoni mat-tibdil tal-legal notice; iż-żewġ persuni li m’għandix isimhom - waħda minnhom impjegata fl-Enemalta u l-oħra mpjegata fid-Dipartiment tal-Kuntratti – u li kienu indikati lill-Awditur Ġenerali mill-oppożizzjoni u li l-Awditur Ġenerali ntervistahom għaliex kienu allegatament qed jgħaddu informazzjoni kunfidenzjali lis-Sur Joseph Mizzi; rappreżentant ta’ BWSC; rappreżentant ta’ Tumas Group li kien l-aġent ta’ Batemen; is-Sur Joseph Mizzi, aġent ta’ BWSC; is-Sur Joseph Rizzo li kien jimpjega lis-Sur Joseph Mizzi u li kien ex aġent ta’ BWSC; rappreżentant ta’ Lahmeyer International; is-Sur Alfred Camilleri, is-Segretarju Permanenti fil-Ministeru tal-Finanzi, l-Ekonomija u Investiment; u s-Sur John Gatt, Segretarju Permanenti fil-Ministeru tiegħi.

Kif għedt, din mhijiex lista neċessarjament konklussiva, però intrabatt kemm jista’ jkun ma’ nies li huma direttament involuti u l-aktar importanti biex ma noqgħodx nestendi ż-żejjed l-ammont ta’ nies li jinġiebu.

THE CHAIRMAN:  Hemm xi kummenti?  

ONOR. EVARIST  BARTOLO:  Aħna nirriżervaw id-dritt li nressqu l-kummenti tagħna għall-mozzjoni u li nressqu anke kontra-mozzjoni għal dak li għadu kemm ressaq il-Ministru Gatt u se nagħti wkoll il-lista ta’ persuni li aħna qegħdin nitolbu li jidhru bħala xiehda quddiem dan il-Kumitat filwaqt li nirriżervaw id-dritt li jittellgħu xhieda oħra skont il-ħtieġa ta’ kif imorru dawn il-laqgħat.  Hemm ismijiet li huma komuni ma dak li għadu kemm qara l-Ministru Gatt u hemm oħrajn li ma ssemmewx,  però jien se naqra l-ismijiet kollha.  Dawn huma:

Is-Sur Francis Attard, Dipartiment tal-Kuntratti; is-Sur Alfred Camilleri, Segretarju Permanenti fil-Ministeru tal-Finanzi, l-Ekonomija u Investiment; l-Inġinier Albert Farrugia, Enemalta; is-Sur Edmond Gatt Baldacchino li kien involut fit-tmexxija tal-Enemalta; is-Sur John Gatt, Segretarju Permanenti fil-Ministeru tal-Infrastruttura, Trasport u Komunikazzjoni; l-Inġinier Peter Grima, Enemalta; l-Inġinier Joseph Mifsud, Enemalta; is-Sur Joseph Mizzi ta’ Typeset Ltd., l-aġent ta’ BWSC; is-Sur Karl Fabri ta’ Typeset Ltd., aġent ta’ BWSC; is-Sur Joseph Saliba, ex segretarju ġenerali tal-Partit Nazzjonalista; is-Sur Michael Fenech Adami; is-Sur David Spiteri Gingell li kien involut fit-tmexxija tal-Enemalta; l-Inġinier Alex J. Tranter li kien involut fit-tmexxija tal-Enemalta; il-Kummissarju Ewropew John Dalli; l-Onor. Jesmond Mugliett, Membru Parlamentari u membru tal-Kabinett bejn l-2003 u l-2008; il-Ministru Austin Gatt, il-ministru responsabbli mill-Enemalta fi żmien il-kuntratt lil BWSC; is-Sur Claudio Grech li serva fil-ministeru tal-Onor. Austin Gatt; is-Sur Manwel Delia li jaħdem fil-Ministeru tal-Onor. Austin Gatt; is-Sur Pierre Carabott, policy manager fil-Ministeru għall-Infrastruttura, Trasport u Komunikazzjoni; il-Ministru George Pullicino, responsabbli mill-MEPA fi żmien l-kuntratt lil BWSC; l-Onor. Tonio Borg, Ministru għall-Affarijiet Barranin; l-Onor. Charlò Bonnici, Membru Parlamentari; Dr. Godwin Grima, Segretarju tal-Kabinett; is-Sur Richard Cachia Caruana, ir-Rappreżentant Permanenti ta’ Malta fl-Unjoni Ewropea; is-Sur Nazzareno Vassallo, sub contractor ta’ BWSC; is-Sur Martin Seychell li kien mal-MEPA fi żmien l-għoti tal-kuntratt; il-Professur Edward Mallia; is-Sur Anthony Rizzo, ex Chief Executive Officer Enemalta; l-Inġinier Chris Ciantar, ex Director Environmental Policy and Initiatives fil-Ministeru għar-Riżorsi u Affarijiet Rurali; rappreżentanti ta’ banek lokali; rappreżentant tal-GO; rappreżentant tal-Malta Financial Services Authority; rappreżentanti ta’ BWSC, MAN, Bateman, Wärtsilä,  ABB, Siemens, Lahmeyer International, Pawels u xiehda oħra li jistgħu jittellgħu skont il-ħtieġa waqt il-laqgħat ta’ dan il-Kumitat.

THE CHAIRMAN:  Qed nassumi li għandna żewġ mozzjonijiet li jinkludu l-listi tax-xiehda, waħda min-naħa tal-Ministru Austin Gatt u l-oħra min-naħa tal-Onor. Evarist Bartolo.  

ONOR. AUSTIN GATT:  Mr Chairman, għall-preċiżjoni l-mozzjoni tiegħi mhijiex għal-lista tax-xiehda biss.

THE CHAIRMAN:  Kollox sew, imma primarjament kienet fuq il-lista tax-xiehda.  Kif intqal, il-mozzjoni li ġiet miġjuba ‘l quddiem min-naħa tal-Ministru Gatt tissolleva ċerti punti u minħabba n-natura tax-xiehda li trid tingħata hawnhekk u peress li minħabba fihom hemm rilevanza ġuridika penali, jenħtieġ li jkun hemm ċerti kriterji kif għandhom jinstemgħu u ma jinstemgħux dawn ix-xiehda.  Għalhekk din tiġi diskussa maċ-chairman u jekk hemm bżonn ukoll tiġi xi konsulenza legali f’dan ir-rigward.  

Għaldaqstant, biex inkunu nistgħu nipproċedu, nitlob lill-Membri tal-Kumitat jgħaddu x-schedule tad-dati ta’ meta huma jkunu available lis-Segretarja tal-Kumitat.

ONOR. AUSTIN GATT:  L-ewwel irridu nivvotaw fuq il-mozzjonijiet.

THE CHAIRMAN:  Qed nassumi li ż-żewġ mozzjonijiet huma ...

ONOR. AUSTIN GATT:  Ma naħsibx li tista’ tassumi, hemm bżonn ta’ vot formali anke in vista tar-ruling tal-iSpeaker rigward ix-xiehda, apparti li aħna qed nitolbu li jkun hemm regoli skritti.  U m’iniex qed nitlob b’mod leġġer li jkun hemm regoli għax meta ħarist ftit lejn l-Erskine May rajt li fl-opinjoni tiegħi huwa kkumplikat ħafna fejn jidħlu xiehda, fosthom hemm l-argument ta’ jekk min ikun qed jixhed hawnhekk ikunx protett bil-privileġġ, jekk huwiex prosekwibbli għal dak li jgħid hawn ġew u jekk hemmx is-sigriet professjonali.  Dawn huma kollha affarijiet li jridu jiġu stabbiliti minn qabel u għalhekk tlabt li jkun hemm regoli bil-miktub minn qabel u għalhekk qed nitlob li jkun hemm vot fuq il-mozzjoni.   

THE CHAIRMAN:  Effettivament l-iskop tiegħi huwa li fl-ewwel laqgħa li jmiss nistabbilixxu l-proċedura u ninkwadraw dawn il-kriterji wkoll, wara li effettivament nivvotaw fuq iż-żewġ mozzjonijiet.

ONOR. AUSTIN GATT:  Jien nista’ nagħmel dikjarazzjoni - jekk sħabi ma jaqblux miegħi jgħidu - li jiena per punto di principio m’għandi l-ebda problema biex ninkludu fil-lista tax-xiehda l-ismijiet li talab l-Onor. Bartolo, jiġifieri min-naħa tagħna tista’ teħodha li assolutament mhux se jkun hemm oppożizzjoni għal dawk l-ismijiet, però xorta rridu l-vot fuq il-mozzjoni.  

THE CHAIRMAN:  Jien m’iniex qed ngħid li mhux se jkun hemm vot fuq il-mozzjoni.

ONOR. AUSTIN GATT:  Jien m’iniex qed ninsisti li nieħdu l-vot illum għax nimmaġina li l-Onor. Bartolo, l-Onor. Dalli u inti tkunu tridu taraw il-mozzjoni li ppreżentajna bil-kwiet; nistgħu nieħdu l-vot fil-laqgħa li jmiss. 

THE CHAIRMAN:  Ċertament il-ħsieb kien li fil-laqgħa li jmiss niddiskutu l-ittra, il-mozzjonijiet u l-proċedura li eventwalment tiġi suġġerita li għandha tiġi segwita wkoll.

ONOR. AUSTIN GATT:  Le, għax imbagħad tiġi riferita lill-House Business Committee biex jagħmel ir-regoli.  

THE CHAIRMAN:  Iva, f’dak is-sens.  Bi qbil donnu bejn il-membri  kollha ta’ dan il-kumitat, se naġġornaw u għaldaqstant tajjeb li tgħiduli l-availability tagħkom biex nara meta se tkun id-data tal-laqgħa li jmiss. (Interruzzjonijiet) Il-kumitat huwa aġġornat għal nhar it-Tnejn, 31 ta’ Jannar, 2011 fis-7:00 p.m. biex jiddiskuti kemm l-ittra li ntbagħtet mill-Onor. Evarist Bartolo kif ukoll dawn iż-żewġ mozzjonijiet li ġew sottomessi llum.   Nirringrazzja lil kulħadd.

Fit-8:02 p.m. il-Kumitat aġġorna.

